
IZVJEŠTAJ O REVIZIJI FINANSIJSKIH IZVJEŠTAJA

Na dan 31. decembra 2001. godina

 OPĆINA VOGOŠĆA

Sarajevo, decembar 2002. godine

NAČELNIK OPĆINE 
PREDSJEDAVAJUĆI OPĆINSKOG VIJEĆA
IZVJEŠTAJ REVIZORA
1. Obavili smo reviziju finansijskih izvještaja Općina Vogošća na dan 31.12.2001. godine. Za ove finansijske izvještaje odgovoran je menadžment Općine. Naša odgovornost svodi se na izražavanje mišljenja o ovim finansijskim izvještajima na temelju provedene revizije.

2. Obavili smo reviziju, na osnovu ovlaštenja u skladu sa Zakonom o reviziji («Sl. novine F BiH», broj 48/99), i sa INTOSAI međunarodnim standardima. Ovi standardi zahtijevaju planiranje i obavljanje revizije tako da revizija pruži razumno uvjerenje o tome ima li u finansijskim izvještajima značajnih pogrešaka, kao i da li su finansijske transakcije izvršene u skladu sa zakonskim propisima. Revizija je uključila ispitivanje, testiranje i prikupljanje dokaza koji potkrepljuju iznose i objave u finansijskim izvještajima. Revizija je također obuhvatila ocjenu primjenjenih računovodstvenih načela i vrednovanje sveukupne prezentacije finansijskih izvještaja. Vjerujemo da je provedena revizija pouzdani osnov za izražavanje našeg mišljenja.

3. Obzirom da nismo obavili reviziju godišnjeg obračuna za 2000. godinu ne iskazujemo mišljenje o početnim stanjima 01.01.2001. godine u skladu sa F BiH revizijskim standardom 510.

4. Nakon obavljene revizije skrećemo pažnju na slijedeće činjenice:

· Dio neporeznih prihoda u iznosu od 50.066 KM, prikazan u finansijskim izvještajima Općine na osnovu Zaključaka Načelnika, na datum bilansiranja nije bio raspoloživ. Priznavanje ovog iznosa u prihode nije u skladu sa računovodstvenim načelom modificiranog nastanka događaja;

· Rashodi Općine u vidu kapitalnih potpora pojedincima za sanaciju individualnih stambenih objekata u iznosu 142.191 KM nisu evidentirani u skladu sa računovodstvenim načelom modificiranog nastanka događaja;

· Poslovni prostori u vlasništvu Općine nisu evidentirani u poslovnim knjigama kao imovina Općine, što nije u skladu sa RS FBiH 16;

· Potraživanja Općine za prihode ostvarene po posebnim propisima (potraživanja za zakup poslovnih prostora, potraživanja za dodjeljeno gradsko građevinsko zemljište, potraživanja za uređenje gradskog građevinskog zemljišta, potraživanja za privremeno zauzimanje javnih površina) nisu evidentirana u poslovnim knjigama Općine;

· Sistem internih kontrola nije postavljen na zadovoljavajućem nivou, što je za posljedicu imalo nedosljednu primjenu zakonskih propisa, posebno Uredbe o postupku nabavke roba, usluga i ustupanju radova.

5. Po našem mišljenju, osim za efekte usklađivanja iz prethodnog stava, finansijski izvještaji daju istinit i fer pregled o finasijskom stanju budžeta Općine Vogošća, u svim značajnim segmentima poslovanja na dan 31.12.2001. godine.

    Zamjenik generalnog revizora                                                      Generalni revizor

      ________________________                                               __________________________

       Branko Kolobarić , dipl.oec.                                            Mr.sc.Ibrahim Okanović, dipl.oec.

IZVJEŠTAJ O REVIZIJI FINANSIJSKIH IZVJEŠTAJA

na dan 31.decembra 2001. godine

1. UVOD

Na osnovu ovlaštenja, a u skladu sa Zakonom o reviziji budžeta u FBiH, obavljena je revizija finansijskih izvještaja na dan 31.12.2001. godine Općine Vogošća. Ured za reviziju budžeta FBiH prvi put provodi reviziju finansijskih izvještaja Općine Vogošća. 

Reviziju finansijskih izvještaja za godinu koja završava sa 31.12.2001. godine u cjelini, bez revizije početnih stanja, proveli su revizori Ureda za reviziju FBiH i to:

· Karić Maida, dipl.oec. -  revizor,

· Biberović Nasiha, dipl. oec. – revizor.

Revizija je, sa povremenim prekidima, obavljena u periodu od 20.10. – 01.11.2002. godine, u prostorijama Općine Vogošća, u prisustvu ovlaštenih predstavnika Općine.

2. OPĆI DIO

Općina Vogošća kao jedinica lokalne samouprave određena je Ustavom Kantona Sarajevo, Zakonom o lokalnoj samoupravi  i Statutom Općine Vogošća. U okviru samoupravnog djelokruga obavlja poslove propisane Statutom i druge poslove koji su joj preneseni u nadležnost u skladu sa Zakonom. Organi vlasti u Općini su Općinsko vijeće i općinski načelnik. Općinsko vijeće je jednodomno i ima 23 vijećnika.

Pravilnikom o unutrašnjoj organizaciji jedinstvenog općinskog organa uprave Općine Vogošća, službe za poslove Općinskog vijeća i općinskog načelnika i općinskog štaba civilne zaštite Općine Vogošća utvrđeno je da poslove u nadležnosti Općine obavljaju općinski načelnik, jedinstveni općinski organ uprave i posebne službe 

Radom svih općinskih službi za upravu rukovodi općinski načelnik sa ovlaštenjima predviđenim zakonom, statutom Općine i općinskim propisima. Na dan 31.12.2001. godine u općinskim službama bilo je zaposleno 104 radnika.

3. CILJ REVIZIJE

Revizija finansijskih izvještaja Općine Vogošća za 2001. godinu izvršena je sa ciljem da transparentno prikaže poslovanje Općine Vogošća najvišem zakonodavnom tjelu – Općinskom vijeću, te da ustanovi revizijsko  mišljenje o tome da li su finansijski izvještaji pripremljeni u svakom značajnom pogledu u skladu sa identifikovanim okvirom finansijskog izvještavanja, da li su  usklađeni sa zakonskim propisima koji mogu značajno uticati na finansijske izvještaje, te ocjene računovodstvenog sistema i sistema internih kontrola u smislu da li su prikladno postavljeni za sprečavanje ili otkrivanje značajnog pogrešnog prikazivanja i da li funkcioniše sistem internih kontrola.

Cilj revizije je bio i da se daju preporuke za dalji rad, prvenstveno radi poboljšanja i jačanja internih kontrola kako bi se zaštitila imovina, pravilno i u skladu sa Zakonom koristila sredstva, a time i efikasno poslovalo.

4. NALAZI I PREPORUKE

4.1. Menadžment i sistem internih kontrola

Prilikom analize rada menadžmenta i sistema internih kontrola, Revizijski tim je u skladu sa INTOSAI standardima izvršio procjenu da li sistem interne kontrole pomaže zaštiti imovine i resursa, da li se osigurava tačnost i cjelovitost računovodstvenih evidencija i pouzdanost finansijskih izvještaja Općine Vogošća.

Provedenom revizijom utvrdili smo da postoji i funkcioniše određeni nivo internih kontrola, ali nije na zadovoljavajućem nivou, i da će biti neophodno da menadžment Općine, kao što mu je i obaveza, ojača sistem internih kontrola sa ciljem efikasnijeg i transparentnijeg načina rada.

Uvidom u dokumentaciju, Revizijski tim je utvrdio da u nekim slučajevima ne postoji potpuna dokumentaciona osnova za evidentiranje poslovnog događaja iz razloga što ostale službe Općine ne dostavljaju urednu dokumentaciju u računovodstvo. Ovim se onemogućava potpuno i hronološko prikazivanje podataka u knjigovodstvenoj evidenciji.

Moramo istaći da ne postoje pisana interna pravila ponašanja i politika menadžmenta koja bi pobliže regulisala isplate iz budžeta Općine koje se klasifikuju kao tekući i kapitalni grantovi. Posebno ističemo kapitalna ulaganja za koje nema jasnih uputstava da li se tim sredstvima stvaraju nove vrijednosti i gdje će se ta imovina evidentirati, što znači da je briga o imovini za koju se ulaže javni novac ispod zadovoljavajućeg novoa.

Preporuka menadžementu: 

Menadžment Općine treba da uspostavi internu kontrolu svih operacija, koja se definiše kao proces koji svi uposleni koriste kako bi se sa sigurnošću ostvarila efikasnost poslovanja, postupanje po važećim zakonskim propisima i pouzdanost izvještaja o rezultatima poslovanja. Internu kontrolu je potrebno postaviti tako da predstavlja integralni dio kontrolne aktivnosti od strane menadžmenta i treba je uvrstiti u sve aktivnosti koje su od direktne i indirektne važnosti kada je u pitanju izvođenje administrativnih zadataka svih općinskih službi.

4.2. Usklađenost sa zakonskim propisima
Revizijom je utvrđeno nepoštivanje zakonskih propisa u sljedećim područjima:

· Općina ne izmiruje zdravstveno i penzijsko osiguranje općinskim vijećnicima koji to pravo ne ostvaruju po drugom osnovu, što je u suprotnosti sa čl. 27 Zakona o lokalnoj samoupravi, čl. 65 Statuta Općine Vogošća i čl. 6 Zakona o doprinosima;

· sa budžetskih računa su po pojedinim stavkama rashoda isplaćivani iznosi veći od predviđenih budžetom, što je u suprotnosti sa čl.14 Zakona o budžetima/proračunima FBiH; 

· priznavanje pojedinih iznosa prihoda i rashoda nije provedeno prema računovodstvenom načelu modificiranog nastanka događaja, što nije u skladu sa čl. 21 Uredbe o računovodstvu budžeta u FBiH.

4.3. Izvršenje budžeta

Odluka o privremenom finansiranju potreba Općine Vogošća za period januar-mart 2001. godine donesena je 26.12.2000. godine. Budžet Općine Vogošća za 2001. godinu usvojen je 28.03.2001. godine. Odluka o izmjenama i dopunama budžeta za 2001. godinu donesena je 10.12.2001. godine. 

Usvojenim budžetom i njegovim izmjenama planirani su ukupni prihodi i primici, kao i ukupni rashodi i izdaci Općine za 2001. godinu u uravnoteženom iznosu od 3.795.200 KM.

Prihodi i primici za 2001. godinu su prikazani u iznosu 3.579.315 KM, ili 94,32%  u odnosu  na plan. 

Rashodi i izdaci za 2001. godinu su prikazani u iznosu 3.745.070 KM ili 99% u odnosu na plan.

Skrećemo pažnju na procedure u postupku donošenja i izvršenja budžeta u djelu koji se odnosi na tekuće i kapitalne grantove. Ističemo nedovoljno jasna pojašnjenja kod korištenja kapitalnih ulaganja iza kojih se stvara fiksna i dugotrajna imovina i ko je obavezan istu evidentirati.

4.3.1. Prihodi

	R. br.
	Opis
	2001. godina
	Razlika 

(4-3)
	Indeks

	
	
	Plan
	Ostvareno
	
	

	1
	2
	3
	4
	5
	6

	          PRIHODI I PRIMICI (A+B+C+D+E)
	3.795.200
	3.579.315
	-215.885
	94,32

	             A. PRIHODI OD POREZA
	557.000
	558.961
	1.961
	100,36

	1
	Porezi na dobit pojedinaca
	40.000
	36.442
	- 3.558
	91,11

	2
	Porezi na imovinu
	517.000
	522.519
	5.519
	101,07

	            B.  NEPOREZNI PRIHODI 
	861.640
	808.881
	- 52.759
	93,88

	1
	Prihodi od poduzetničkih aktivnosti i imovine i pr. od pozitvnih kursnih razlika
	532.000
	448.204
	- 83.796
	84,25

	2
	Naknade i takse i prihodi od pružanja javnih usluga
	329.640
	360.677
	31.037
	109,42

	            C. KAPITALNI PRIMICI
	116.000
	115.925
	-75
	99,94

	            D. POTPORE (GRANTOVI) 
	86.000
	92.373
	6.373
	107,41

	1
	Tekuće potpore od ostalih nivoa vlasti
	20.000
	20.000
	-
	100

	2
	Kapitalni grantovi
	66.000
	72.373
	6.373
	109,66

	             E. PRIHODI IZ BUDŽETA
	2.174.560
	2.003.175
	-171.385
	92,12


Prihodi i primici su planirani u iznosu od  3.795.200 KM, a prikazani su u iznosu 3.579.315 KM, ili 94,32% u odnosu na plan.

A. Prihodi od poreza

Ostvareni su u iznosu 558.961 KM ili 100,36% u odnosu na plan. Administracija Općine nema uticaja na naplatu ove vrste prihoda, jer naplatu istih kontroliše Porezna uprava, a njihovo raspoređivanje se vrši preko Ministarstva finansija Kantona. 

Prikazani porezni prihodi su ostvareni u periodu 01.01. – 31.12.2001. godine. 

B. Neporezni prihodi

Prikazani su u iznosu 808.881 KM ili 93,88% u odnosu na planirano, a sastoje se od: 

1. prihoda od poduzetničke aktivnosti i imovine 



448.204 KM

· prihode od zakupa poslovnih prostorija



237.425 KM

· prihode od prodaje stalnih sredstava (dva poslovna prostora)
164.000 KM

· prihode od naknada za dodjeljeno gradsko građ. zemljište na

korišt. i prihode od nakn. za privr. korištenje javnih površina
  22.025 KM

· prihode od trajnog ustupanja općinskog parkinga


  11.000 KM

· prihode od kamata na depozite po viđenju


  13.754 KM

2. naknada i taksi i pr. od pružanja javnih usluga



360.677 KM

· prihodi od nakn. za uređenje gradskog građevinskog zemljišta
167.508 KM

· prihodi od naknada za korišt. podataka i vršenje usluga u oblasti 

premjera i katastra nekretnina i izrada eksproprijac. elaborata
  78.092 KM

· višak prihoda iz prethodnih godina



  32.763 KM

· prihodi – refundirani komunalni troškovi


  36.567 KM

· ostali prihodi






  45.747 KM

Prihodi od zakupa poslovnih prostorija ostvareni su na osnovu Odluke o općim jedinstvenim kriterijima dodjele u zakup poslovnih zgrada i prostorija kojima pravo raspolaganja imaju Općine na području Kantona Sarajevo (Sl. novine Kantona Sarajevo broj 19/97) koja se primjenjivala do dana donošenja Odluke o općim jedinstvenim kriterijima dodjele u zakup poslovnih zgrada i prostorija kojima pravo raspolaganja ima Općina Vogošća, koja je donesena 31.08.2001. godine (Sl. novine Kantona Sarajevo broj 22/01). Napominjemo da je Općina bila dužna da u roku od 30 dana od dana stupanja na snagu kantonalne Odluke uskladi svoju Odluku o dodjeli u zakup poslovnih prostorija.

Potraživanja Općine po osnovu zakupa za poslovne prostore koji su se koristili na dan 01.01.2001. godine su iznosila 98.700 KM. Tokom 2001. godine za zakup je fakturisano 122.880 KM, od čega bi prihod Općine trebao biti 109.319 KM, a poreska obaveza iznosi 13.561 KM. 

Tokom 2001. godine je na ime zakupa poslovnog prostora knjigovodstveno evidentirano i u finansijskim izvještajima prikazano prihoda 237.425 KM. Uvidom u knjigovodstvenu evidenciju našli smo da se kao prihod od zakupa prikazuje i obaveza Općine po osnovu poreza na promet usluga, što nije u skladu sa RS FBiH 18 – Prihodi, koji u tački 9 upućuje da se iznosi naplaćeni u ime trećih strana (porezi državi) isključuju iz prihoda. 

Po vanbilansnoj evidenciji je na ime zakupa naplaćeno 119.691 KM. Nismo bili u mogućnosti utvditi koliko se od naplaćenog iznosa odnosi na prethodna potaživanja, a koliko na potraživanja iz 2001. godine, te iz tog razloga ne možemo cijeniti stepen naplate ovih prihoda.

Razlika u iznosu od 117.734 KM koja se pojavila između knjigovodstvene evidencije i vanbilansne evidencije naplate zakupnina za poslovne prostore se odnosi na slijedeće:

- Iznos od 48.775 KM koji se odnosi na nenaplaćene zakupnine iz prethodnog perioda od preduzeća “Konzum” d.d.  Ovaj prihod evidentiran po osnovu Zaključka Načelnika nije bio raspoloživ u obračunskoj 2001. godini jer je naplaćen u periodu april-avgust 2002. godine. Ovakav način evidentiranja nije u skladu sa članom 42. Pravilnika o knjigovodstvu budžeta u FBiH, po kojem se prihodi i primici priznaju u računovodstvenom razdoblju u kojem su mjerljivi i raspoloživi, a isti član navodi da su prihodi i primici raspoloživi kad su ostvareni unutar obračunskog perioda ili ubrzo nakon toga,

- Iznos od 43.200 KM evidentiran na osnovu Zaključka Načelnika proizašao iz zaključenog Ugovora o kompenzaciji međusobnih potraživanja i obaveza između Općine i preduzeća “Eurogrand-Company”. Obaveze preduzeća “Eurogrand-Company” se odnose na naknadu za zakup stovarišta građevinskog materijala, a obaveza Općine se odnose na nabavljeni građevinski materijal za sanaciju individualnih stambenih objekata od istog preduzeća. Uvidom u Izjavu o kompenzaciji utvrđeno je da se radi o iznosu 41.909 KM, što ukazuje na uvećano evidentiranje prihoda za iznos od 1.291 KM. Klasifikacija ove vrste prihoda nije izvršena u skladu sa Pravilnikom o knjigovodstvu budžeta u FBiH, obzirom da se ovdje ne radi o poslovnom prostoru, već o građevinskom zemljištu,
- Iznos od 20.000 KM uplaćen od strane preduzeća “ABBA Comerce” d.d. ne odnosi se na zakup poslovnog prostora, već na naknadu za dodjeljeno gradsko građevinsko zemljište, što ukazuje na nepravilno klasifikovanje prihoda,

- Iznos od 7.590 KM uplaćen od strane fizičkog lica ne predstavlja općinski prihod i ovakva klasifikacija nije u skladu sa Pravilnikom o knjigovodstvu budžeta u FBiH.

Uvidom u analitičku evidenciju korisnika poslovnih prostora utvrdili smo da pojedini korisnici – Institucije od značaja nisu plaćali naknadu za zakup, mada Ugovori o zakupu sa ovim korisnicima sadrže iznose mjesečne zakupnine, kao i način plaćanja. Ovdje se radi o kategorijama koje u skladu sa članom 19. općinske Odluke o općim, jedinstvenim kriterijima dodjele u zakup poslovnih prostorija mogu biti izuzeti od obaveze plaćanja zakupnine, uz uslov da Odluku od oslobađanja od plaćanja zakupnine donese Općinsko vijeće. Za predmetne korisnike nisu prezentirane ovakve Odluke Općinskog vijeća, a Općinsko vijeće je od strane nadležne službe informisano o ovim slučajevima. 

U cilju naplate duga od fizičkih lica tokom 2001. godine, općinska administracija je upućivala pismene opomene, koje su u nekim slučajevima bile efikasne. Međutim, druge mjere u cilju naplate duga od fizičkih lica, u revidiranoj 2001. godini, nisu poduzimane. U cilju naplate duga od preduzeća “Konzum” d.d.  krajem 2000. godine, po izjavi odgovorne osobe, dogovoreno je da ovo preduzeće svoj dug koji je na dan 01.01.2001. godine iznosio 89.289 KM mjesečno uplaćuje u iznosima od po 10.000 KM tokom 2001. godine. Na ovaj način preduzeće “Konzum” d.d. je tokom 2001. godine izvršilo uplatu u iznosu 50.000 KM na ime pomenutog duga, i uz neizmirene obaveze po osnovu zakupa iz 2001. godine ostvarilo dug na 31.12.2001. godine u iznosu 48.775 KM. Uvidom u dokumentaciju, početkom 2002. godine zaključen je pismeni Protokol o otplati duga i zaključen Ugovor o kupoprodaji poslovnog prostora.  

Prihodi od prodaje stalnih sredstava u finansijskim izvještajima su prikazani u iznosu 164.000 KM, a odnose se na dva poslovna prostora prodata tokom 2001. godine. Ova sredstva su trebala biti klasifikovana kao primici od prodaje stalnih sredstava, u skladu sa Pravilnikom o knjigovodstvu budžeta u FBiH, a ne kao neporezni prihodi. Uvidom u dokumentaciju utvrdili smo da su tokom 2001. godine prodata tri poslovna prostora u vlasništvu Općine, i da je ostvaren primitak u iznosu 199.925 KM. Iznos od 35.925 KM u finansijskim izvještajima prikazan je kao primitak od prodaje stalnih sredstava.

Uvidom u Ugovore o kupoprodaji utvrdili smo da se radi o slijedećim poslovnim prostorima:

· poslovni prostor u ul. Jošanička br. 42, površine 107m2, prodat JP PTT Sarajevo za 107.000 KM,

· poslovni prostor u ul. Nova Cesta br. 13, površine 57 m2, prodat JP PTT Sarajevo za 57.000 KM,

· poslovni prostor u suterenu poslovnog objekta Pošta ATC – Kobilja Glava, površine 22,04 m2, prodat fizičkom licu za 35.925 KM.

Za prodaju poslovnog prostora u poslovnom objektu Pošta ATC – Kobilja Glava raspisan je javni oglas. Komisija za izbor najpovoljnije ponude imenovana od strane Načelnika pristupila je otvaranju ponuda, iako je imala samo jednu propisno upakovanu ponudu, i odlučila da prihvati ponudu. Uvidom u Ugovor o kupoprodaji našli smo da je predmetni prostor prodat drugom fizičkom licu, a ne onom izabranom od strane Komisije.  

Prihodi od trajnog ustupanja općinskog parkinga ostvareni u iznosu 11.000 KM ostvareni su na osnovu Ugovora kojima se na trajno korišćenje ustupaju parking mjesta na parkingu koji se nalazi iza zgrade Općine. Sama izgradnja parkinga predstavlja određene nejasnoće, zbog toga što nije prezentirana dokumentacija o tome da li se isti smatra općinskom imovinom. 

Višak prihoda iz prethodne godine ostvaren u iznosu 32.763 KM u finansijskim izvještajima je klasifikovan kao neporezni prihod. 

Prihodi od refundiranih režijskih troškova ostvareni su u iznosu 36.567 KM od korisnika općinskih prostorija u zgradi Općine, koji participiraju u režijskim troškovima prema utvrđenom procentu, a na osnovu mjesečnih faktura koje izdaje općinska administracija. Ostvareni stepen povrata na ime plaćenih troškova nije na zadovoljavajućem nivou, jer je stanje potraživanja na 31.12.2001. godine po ovom osnovu 47.956 KM. 

Ostali prihodi  iskazani u iznosu 45.747 KM se odnose na prihode od postupka izdavanja urbanističke saglasnosti, druge općinske naknade i takse, sredstva od gašenja žiro-računa i uplate građana za učešće u finansiranju komunalne infrastrukture.
C. Kapitalni primici 

Prikazani su u iznosu od 115.925 KM, a odnose se na: 

- 80.000 KM ostvarenih na osnovu Ugovora o zajedničkom finansiranju izgradnje prostora Apoteke, zaključenom između Općine Vogošća, JU “Apoteke Sarajevo” i “Bosnalijek” d.d. Obzorom da je Općina izgradila objekat “Pošta-ambulanta” Kobilja Glava, a u okviru tog objekta započela izgradnju Apoteke, za čiji završetak su nedostajala sredstva u procjenjenom iznosu 80.000 KM, to su se ove tri strane sporazumjele o zajedničkom finansiranju izgradnje Apoteke. Istim Ugovorom je precizirano da će po izgradnji Apoteke sve ugovorne strane, shodno uloženim sredstvima, pripadajući suvlasnički dio upisati kao svoje vlasništvo. Zbog toga ova novčana sredstva nisu trebala biti evidentirana kao kapitalni primicima, već kao razgraničenja koja će biti razdužena prilikom prenosa pomenute investicije u upotrebu,

- 35.925 KM ostvarenih od prodaje poslovnog prostora u suterenu poslovnog objekta Pošta ATC – Kobilja Glava, čija prodaja je objašnjena u odjeljku Prihodi od prodaje stalnih sredstava.

Ostvareni prihod od prodaje ostala dva poslovna prostora u iznosu 164.000 KM Općina je bila dužna evidentirati na isti način.

D. Potpore (grantovi)

Tekuće potpore su ostvarene u iznosu 20.000 KM iz budžeta Kantona Sarajevo, na ime podsticaja proljetne sjetve. Uvidom u dokumentaciju utvrdili smo da su sredstva utrošena namjenski i u skladu sa instrukcijama Kantonalnog ministarstva privrede.

Kapitalne potpore ostvarene su u iznosu 72.373 KM, i to iz budžeta Kantona Sarajevo 59.393 KM, iz budžeta Grada Sarajevo 7.000 KM i od Berlinskog Senata 5.980 KM, a za ulaganje u infrastukturu na području općine. Uvidom u dokumentaciju utvrdili smo da su sredstva utrošena u skladu sa namjenom.

E. Prihodi iz budžeta

Ostvareni su u iznosu 2.003.175 KM ili 92,12% u odnosu na plan. Razlog manjeg ostvarenja ovih prihoda je taj što je Općina od Kantona primila samo 11 mjesečnih dotacija. 

Tim za reviziju preporučuje: 

· Općina je obavezna prihode priznavati prema računovodstvenom načelu modificiranog nastanka događaja,

· Općina je obavezna osigurati podatke o svim vrstama prihoda prema standardnim budžetskim klasifikacijama, 

· Općina je dužna pridržavati se Odluke o zakupu u dijelu koji se odnosi na oslobađanje od plaćanja zakupnine, kao i u dijelu koji se odnosi na neredovno plaćanje zakupnine, kao i provesti sve Zakonom propisane mjere u cilju naplate nenaplaćenih zakupnina,

· Općina je u svom poslovanju obavezna poštovati sudske odluke,

· provesti aktivnosti naplate nenaplaćenih prihoda i mjere kojima bi se postigla redovna i uredna naplata ovih prihoda.

4.3.2. Rashodi
	R. br.
	Opis
	2001. godina
	Razlika 

(4-3)
	Indeks

	
	
	Plan
	Ostvareno
	
	

	1
	2
	3
	4
	5
	6

	RASHODI PO EKONOMSKIM KATEGORIJAMA
	3.795.200
	3.745.070
	-50.130
	99,00

	TEKUĆI RASHODI
	2.792.700
	2.717.296
	-75.404
	97,30

	A.
	Plaće i naknade troškova zaposlenih i doprinosi  poslodavca
	1.420.100
	1.410.213
	-9.887
	99,30

	1
	Bruto plaće i naknade
	889.700
	881.080
	-8.620
	99,03

	2
	Naknade troškova zaposlenih
	304.000
	300.100
	-3.900
	98,72

	3
	Naknade troškova skupštinskih zastupnika i komisija
	124.000
	127.587
	3.587
	102,89

	4
	Doprinosi poslodavca
	102.400
	101.446
	-954
	99,07

	B.
	Izdaci za materijal i usluge
	403.500
	397.320
	-6.180
	98,47

	1
	Putni troškovi
	12.500
	12.426
	-74
	99,41

	2
	Izdaci za energiju
	30.000
	29.444
	-556
	98,15

	3
	Izdaci za komunalne usluge
	80.000
	88.086
	8.086
	110,11

	4
	Nabavka materijala
	130.000
	122.124
	-7.876
	93,94

	5
	Izdaci za usluge prevoza i goriva
	17.000
	16.879
	-121
	99,29

	6
	Izdaci za tekuće održavanje
	30.000
	24.607
	-5.393
	82,02

	7
	Izdaci osiguranja i bankanrskih usluga i negativnih kursnih razlika
	8.000
	7.126
	-874
	89,08

	8
	Ugovorene usluge
	96.000
	96.628
	628
	100,65

	C.
	Tekući grantovi
	969.100
	909.763
	-59.337
	93,87

	1
	Grantovi drugim nivoima vlasti
	12.000
	11.443
	-557
	95,36

	2
	Grantovi pojedincima
	74.600
	77.262
	2.662
	103,57

	3
	Grantovi neprofitnim organizacijama
	400.500
	405.011
	4.511
	101,13

	4
	Subvencije javnim preduzećima
	432.000
	419.047
	-12.953
	97,00

	5
	Tekuća rezerva
	50.000
	0
	-
	--

	KAPITALNI IZDACI
	1.002.500
	1.027.774
	25.244
	102,5

	D.
	Izdaci za nabavku stalnih sredstava
	200.000
	222.090
	22.090
	111,05

	1
	Nabavka građevina
	115.000
	143.288
	28.288
	124,60

	2
	Nabavka opreme
	34.000
	28.529
	-5.471
	83,91

	3
	Nabavka stalnih sredstava u obliku prava
	23.500
	22.960
	-540
	97,70

	4
	Rekonstrukcija i investiciono održavanje
	27.500
	27.313
	-187
	99,32

	E.
	Kapitalni grantovi
	802.500
	805.684
	3.184
	100,40

	1
	Kapitalni grantovi drugim nivoima vlade
	490.000
	497.182
	7.182
	101,47

	2
	Kapitalni grantovi pojedincima i nep.org.
	312.500
	308.502
	-3.998
	98,72

	VIŠAK RASHODA NAD PRIHODIMA
	-
	165.755
	-165.755
	-


Prikazani rashodi u 2001. godini u iznosu od 3.745.070 KM, u odnosu na  planirane  3.795.200 KM manji su za 1%, što znači da Općina nije prekoračila ukupne troškove u odnosu na usvojeni budžet. Prekoračenja su se desila na pojedinim kategorijama troškova, na teret ostalih troškova koji su ostvareni u iznosima manjim od planiranih.

A. Plaće i naknade troškova zaposlenih i doprinosi poslodavca

Izdaci za bruto plaće (neto plaće, naknade, doprinosi iz plaća i porez na plaće) isplaćeni su u iznosu 881.080 KM, što u odnosu na plan predstavlja 99,3%. Obračunati doprinosi na plaću na teret poslodavca iznose 101.446 KM. Ukupni izdaci po osnovu plaća za 104 uposlenika iznose 982.526 KM. Plaće su isplaćivane u skladu sa Pravilnikom o plaćama i drugim primanjima službenika i namještenika općine Vogošća, Odlukom o izmjeni odluke o platama funkcionera koje bira ili imenuje Općinsko vijeće Vogošća i Odlukom o izmjenama i dopunama Odluke o platama radnika koje imenuje Načelnik općine Vogošća.

Naknade troškova zaposlenih u 2001. godini isplaćene su  u iznosu 300.100 KM, na ime: 

· prevoza sa posla i na posao




  35.709 KM 

· naknada toplog obroka 





181.844 KM

· regresa za godišnji odmor




  56.300 KM

· jubilarnih nagrada 





    9.400 KM

· pomoći u slučaju smrti i teže invalidnosti


    4.909 KM

· naknade za povremene i privremene poslove (ugovori)

  10.338 KM

Regres za godišnji odmor isplaćen je linearno, svakom zaposlenom po 400 KM. Revizijski tim je konstatovao da je na kontu regresa za godišnji odmor evidentirana i jednokratna pomoć zaposlenim u bruto iznosu 15.900 KM. Uvidom u dokumentaciju, Revizijski tim je konstatovao da su jubilarne nagrade isplaćene zaposlenim sa navršenih 10, 15, 20 i 25  godina neprekidnog rada u organu Općine u skladu sa čl. 28 Kolektivnog ugovora, a da jubilarna nagrada nije isplaćena zaposlenim sa 5 godina neprekidnog rada u organima uprave, kao i da je isplaćena za periode između jubileja što nije u skladu sa Kolektivnim ugovorom.  

Naknade troškova skupštinskih zastupnika i komisija. U toku 2001. godine Općina je isplatila na ime izdvajanja za naknade za rad vijećnicima iznos od 85.497 KM i izdvajanja za komisije 42.090 KM. Visina isplaćenih naknada je u skladu sa Odlukom o visini naknada vijećnicima, članovima stalnih i povremenih radnih tijela Općinskog vijeća Vogošća, a porez je uredno obračunat i uplaćen. Uvidom u dokumentaciju Sekretara Vijeća Revizijski tim je ustanovio da Općina ne izmiruje zdravstveno i penzijsko osiguranje vijećnicima koji to pravo ne ostvaruju po drugom osnovu (nezaposleni su) što je suprotno čl. 27  Zakona o lokalnoj samoupravi, čl. 65 Statuta Općine Vogošća i čl. 6 Zakona o doprinosima.
B. Izdaci za materijal i usluge

Ostvareni izdaci za materijal i usluge u 2001. godini u iznosu od 397.321 KM, u odnosu na  planirane  od 403.500 KM manji su za 1,53 %. 

Uvidom u dokumentaciju konstatovali smo slijedeće činjenice:

Dio troškova službenog puta je isplaćen na osnovu neadekvatne dokumentacione osnove. 
Općina Vogošća je tokom 2001. godine plaćala električnu energiju zakupaca svojih poslovnih prostora: firmi Eurogrand, Agenciji za finansijske, posredničke i informatičke usluge d.d. Sarajevo i Hotonj gradnji Vogošća.

Postoje subjekti koji koriste općinske prostorije bez zaključenog ugovora o zakupu. Konstatujemo da se obračun troškova vode, grijanja, komunalnih usluga i telefona fakturiše navedenim korisnicima prema utvrđenom Ključu raspodjele troškova. 
Osnovnu stavku nabavke materijala čini administrativni materijal sa učešćem 85,6%.

Postoji evidencija o mjesečnoj potrošnji goriva općinskih vozila  i Uputstvo o korištenju putničkih vozila Općine Vogošća, ali ne postoji Pravilnik o utrošku goriva po pređenim kilometrima. 

Od ukupnog iznosa Ugovorenih usluga ostvarenih u nivou planiranih, usluge reprezentacije zauzimaju 33,06 %, a ostvarene su u iznosu od 31.950 KM. Uvidom u dokumentaciju, konstatovali smo da su pojedine isplate likvidirane bez potpune dokumentacije. Općina je izvršila kompenziranje usluga reprezentacije sa dužničkim obavezama ugostiteljskog preduzeća “Unis Biokovo” djl u ukupnom iznosu 24.015,70 KM. Dio restorana je smješten u prostorijama Općine i pruža ugostiteljske usluge. Općina ne fakturiše zakup poslovnog prostora restoranu. Za komunalne usluge, troškove grijanja, vode i telefona u 2001. godini preduzeće “Unis Biokovo” djl je dugovalo Općini iznos od 9.015 KM, te 15.000 KM za kratkoročnu pozajmicu za pokriće likvidnosti od 21.03.2001. godine. Pozajmica je data na osnovu Zaključka Načelnika općine od 21.03.2001. godine, na 20 dana. U slučaju nevraćanja pozajmice u dogovorenom roku Zaključkom je zadužena Služba za privredu, budžet i finansije da prebijanjem obaveza za ugostiteljske usluge tokom 2001. godine obezbijedi povrat pozajmljenih sredstava. Kompenzacija je izvršena 25.12.2001. godine.
Značajan iznos predstavlja i isplata po sudskom rješenju Općinskog suda I od 20.04.1999. godine, izvršena u 2001. godini, u iznosu od 9.982,50 KM, po tužbi radnika Općine za nezakonito otpuštanje s posla. Tokom 2002. godini izvršena je isplata po drugom sudskom rješenju Općinskog suda I Sarajevo od 13.12.2000. godine po tužbi radnika za nezakonito otpuštanje s posla, u iznosu od 35.207,62 KM.

Porez na usluge od zakupa poslovnih prostora u iznosu 13.560 KM ne predstavlja rashod Općine u skladu sa RS FBiH 18, već obavezu te ih na taj način treba evidentirati.

Opća konstatacija kod nabavke materijala i usluga jesta da Uredba o nabavci roba, usluga i ustupanju radova nije ispoštovana u cjelosti.

C. Tekući grantovi 

Tekući grantovi pojedincima iskazani su u iznosu 77.262 KM. Značajan izdatak predstavlja izdatak za Jedinicu civilne zaštite (44.460 KM ili 59,88 %)  Jedinica Civilne zaštite je osnovana Odlukom o vrsti, broju i jačini jedinica, štabova i povjerenika koji se organizuju na području općine Vogošća 17.05.1996. godine. Isplata stipendija je izvršena na osnovu Odluke Općinskog vijeća o stipendiranju učenika kojom je propisan kriterij dodjele. Visina i način isplate nisu regulisani pisanim aktom, a na osnovu uvida u isplate i razgovora sa odgovornom osobom utvrdili smo da je visina stipendije za učenike srednjih škola 50 KM, a za studente 100 KM mjesečno. Isplata jednokratnih novčanih pomoći osobama u stanju socijalne potrebe izvršena na osnovu usvojenog budžeta za 2001. godinu, a za ove isplate nije prezentirana odluka  Općinskog vijeća.

Tekući grantovi neprofitnim organizacijama su predviđeni budžetom Općine, a ostvareni su u iznosu 405.011 KM. Uvidom u prateću dokumentaciju utvrdili smo da ne postoje jasno definisani kriteriji za dodjelu grantova obrazovanju i kulturi, a da su se sredstva dodjeljivala uglavnom na osnovu zahtjeva ovih institucija. Grantovi sportskim klubovima su dodjeljeni prema prethodno utvrđenom procentu učešća u masi sredstava odobrenih budžetom za ove namjene. Procenat učešća je, po izjavi odgovorne osobe, utvrđen prema rangu lige u kojoj se sportski klubovi takmiče. Međutim, nismo na uvidu imali pisane kriterije dodjele ovih grantova.

Subvencije javnim preduzećima  prikazani su u iznosu 419.047 KM (grantovi RTV Vogošća 114.000 KM, grantovi JU KSC Vogošća 148.000 KM i grantovi za ulaganje u infrastrukturu na području općine
157.047 KM). Ovi grantovi su predviđeni budžetom. Grantovi za komunalnu infrastrukturu nisu specificirani po pojedinim projektima koji su se planirali izvršiti, a uvidom u uzorak izvršenih projekata konstatujemo da su  ulaganja izvršena između ostalih i u vanjsko uređenje objekta u Hotonju i Izgradnju parkinga I, II i III. 

Pregledom ulaganja u vanjsko uređenje objekta “Pošta, ATC, MZ i 5 poslovnih prostora” u Hotonju , utvrdili smo da su  tokom 2001. g. zaključena dva aneksa osnovnog ugovora. Osnovni ugovor je zaključen u 2000. godini na finansijsku vrijednost 54.299,99 KM, a za izbor izvođača radova nismo dobili dokumentaciju koja ukazuje na poštivanje Uredbe o nabavci. Vrijednost zaključenih aneksa je 31.371,71 KM. Obzirom da se ugovor odnosi na radove koji povećavaju vrijednost cjelokupnog objekta, smatramo da je ova ulaganja trebalo na taj način klasifikovati, u skladu sa RS FBIH 16.

Kod izgradnje parkinga I, II, III osnovni ugovor je zaključen na 44.968,40 KM. Izvođač radova je izabran komisijski, na osnovu najpovoljnije ponude u iznosu 38.527,70 KM. Općina je prihvatila dopunu ponude od istog dobavljača za izradu automatske rampe u iznosu 6.440,70 KM, bez provođenja odredaba Uredbe o nabavci. Konačna situacija za izgradnju parkinga I, II, III je glasila na 47.179,49 KM. Ne postoji Odluka o vlasništvu nad pomenutim parkingom.

Tekuća rezerva - Budžetom Općine za 2001. godinu planirana su sredstva Tekuće rezerve u visini od 50.000 KM. Tekuća rezerva je korištena za podmirenje rashoda budžetskih korisnika čije su potrebe nedovoljno ili Budžetom nisu nikako planirane, o čemu je odluku donosio Načelnik Općine. Na teret sredstava Tekuće rezerve izvršena su finansiranja izdataka, i to na ime priključka na niskonaponsku mrežu i uvođenje gasne instalacije u objekat ATC Hotonj iznos 28.000 KM, na ime nabavke materijala za sanaciju lokalnog vodovoda u Gori  12.000 KM, na ime isplata naknada članovima komisija 4.000 KM, za pokriće izdataka na poziciji «Izdaci za komunalne usluge» 6.000 KM.

D. Izdaci za nabavku stalnih sredstava

Tokom 2001. godine nabavljeno je u Općini Vogošća stalnih sredstava u vrijednosti 222.090 KM što u odnosu na plan od 200.000 KM predstavlja više za 11,05 %. Općina je izvršila sljedeće kapitalne izdatke: 

· Nabavku građevina






           143.288 KM

· Nabavku opreme







28.529 KM

· Nabavku stalnih sredstava u obliku prava




22.960 KM

· Rekonstrukcija i investiciono održavanje





27.313 KM

U K U P N O 







          222.090 KM

Nabavka građevina je izvršena u iznosu od 143.288 KM i u odnosu na planiranih 115.000 KM veća je za 24,60 %. Na nabavci stalnih sredstava u obliku prava vode se studije izvodljivosti projektne pripreme i projektovanja građevina, ali i projekat za put Hotonj koji je evidentiran preko kapitalnih grantova. Revizijski Tim konstatuje da je ulaganje u navedeni projekat trebalo također evidentirati na kapitalne grantove, u skladu sa paragrafima 19, 20 i 21 RS F BiH 38. Na troškovima rekonstrukcije i investicionog održavanja značajan iznos od 26.496 KM ili 97 % predstavlja Projekat priključenja objekta Općine Vogošća na toplovod sa izgradnjom toplotne podstanice sa preduzećem ”Unis-Energetika” doo Vogošća. Ugovor je potpisan 05.10.2001. godine. 

E. Kapitalni grantovi 

Kapitalni grantovi drugim nivioma vlasti iskazani su u iznosu 497.182 KM, a odnose se na komunalnu infrastrukturu (sanacija lokalnih puteva u iznosu 194.454 KM, sanacija kanalizacione mreže 107.044 KM, sanacija vodovodne mreže 84.772 KM, sanacija objekata KSC Vogošća i RTV Vogošća 70.000 KM, sanacija vjerskih objekata 34.740 KM i sanacija spomenika šehida i palih boraca 6.172 KM). Planirani su u budžetu Općine, ali ne postoji detaljna specifikacija projekata koji su planirani. Uvidom u uzorak dokumentacije našli smo da se Uredba o nabavci poštivala, ali ne i u svim slučajevima. 

Kapitalni grantovi pojedincima i neprofitnim organizacijama ostvareni u iznosu 308.502 KM. Prikazani kapitalni grantovi pojedincima za sanaciju stambenih objekata su 306.348 KM. Općina je budžetom predvidjela pomoć za sanaciju individualnih stambenih objekata na način da Općina zaključi Ugovor sa isporučiocem građevinskog materijala, a da nadležna općinska služba procjenjuje i odobrava potrebne količine građevinskog materijala fizičkim licima. Uvidom u postupak odobravanja ovih grantova zaključili smo da su definisani kriteriji dodjele građevinskog materijala, a odluka o vrijednosti dodjeljenog građevinskog materijala je zavisila od procjenjenih stvarnih potreba pojedinaca. Procjenu je vršila nadležna općinska služba. Izuzimamo slučaj dodjele građevinskog materijala pojedincima preko preduzeća “Eurogrand-Company”, na osnovu kompenziranja za obaveze ove firme prema Općini u vrijednosti od 41.909 KM, gdje je materijal dodjeljen neposredno, na osnovu zahtjeva pojedinaca i bez procjene stvarnih potreba korisnika ovih sredstava. Inače, kao najznačajniji isporučilac građevinskog materijala se pojavljuje preduzeće “Eurogrand-Company”, a nije nam prezentirana dokumentacija o izboru najpovoljnije ponude u skladu sa odredbama Uredbe o nabavci. 

Uvidom u dokumentaciju konstatovali smo da je Zaključkom Načelnika izvršeno rezervisanje troškova u iznosu 142.191 KM, na ime kapitalnih grantova pojedincima. Dato je obrazloženje da su u budžetu za 2001. godinu planirana i raspoloživa sredstva za ove namjene, ali obzirom da nije došlo do potpune realizacije u 2001. godini Zaključkom Načelnika ovi rashodi su ukalkulisani u 2001. godinu. Ovakav način evidentiranja troškova nije u skladu sa računovodstvenim načelom modificiranog nastanka događaja. 

Tim za reviziju preporučuje:

· sa budžetskih računa ne smiju se isplaćivati izdaci koji nisu predviđeni, u skladu sa Zakonom o budžetima u F BiH, a sredstva koristiti samo za namjene utvrđene u budžetu, u skladu sa Zakonom o izvršenju budžeta Kantona Sarajevo, 

· podatke o rashodima evidentirati neposredno na propisanim kontima u skladu sa Pravilnikom o knjigovodstvu budžeta u F BiH, a rashode priznavati prema računovodstvenom načelu modificiranog nastanka događaja, tj. u obračunskom razdoblju u kojem je obaveza za plaćanje i nastala,

· budžet (plan) mora sadržavati detaljan prikaz svih izdataka budžeta, kao i godišnji pregled predviđenih izdataka po stavkama za investicione programe koji traju duže od jedne fiskalne godine, u skladu sa Zakonom o budžetima/proračunima FBiH,

· tekuću rezervu koristiti za hitne i nepredviđene izdatke u skladu za čl. 10 Zakona o izvršenju budžeta Kantona Sarajevo,

· preispitati Ugovor sa preduzećem ”Unis-Energetika” doo kao i koristi projekta priključenja Općine na toplovod,

· dosljedno primjenjivati zakonske propise iz oblasti radnih odnosa,

· izmiriti svoje obaveze prema članovima Općinskog vijeća za zdravstveno i penzijsko osiguranje u skladu sa čl. 27 Zakona o lokalnoj samoupravi i čl. 65 Statuta Općine,  

· prilikom isplate jubilarnih nagrada dosljedno primjeniti odredbe čl. 28 Kolektivnog ugovora

· prilikom isplata ugovora o djelu sa vanjskim suradnicima kompletirati dokumentaciju,

· pridržavati se  svih odredaba Uredbe o postupku nabavke roba, usluga i ustupanju radova,

· propisati jasne kriterije za dodjelu svih vidova tekućih grantova i pridržavati se istih,

· prilikom izrade budžeta za kapitalne grantove izraditi specifikacije za pojedinačne projekte,

· propisati postupak odobravanja kapitalnih grantova pojedincima i u cjelosti se pridržavati tog postupka,

· evidentiranje nematerijalnih stalnih sredstava vršiti u skladu sa RS F BiH 38,

· ugovorom regulisati odnos sa korisnicima poslovnih prostora u zgradi Općine.

4.3.3. Stalna sredstva

Na dan 31.12. 2001. godine Općina je iskazala stanje stalnih sredstava u iznosu od 5.140.928 KM, a odnosi se na stanje stalnih sredstava Budžeta Općine i Organa Općine. Uvidom u dokumentaciju, Revizijski tim je konstatovao da Općina ima 5 velikih građevinskih projekata, i to na objektima u pripremi:

· Objekat pošte i ambulante na Kobiljoj Glavi 



860.515 KM

· Apoteka na Kobiljoj Glavi – u sklopu objekta pošte i ambulante
  92.902 KM

· Izgradnja pošte u Hotonju





202.576 KM

· Dom kulture Kobilja Glava





192.396 KM

· Nadziđivanje četvrtog sprata i potkrovlja zgrade Općine

589.912 KM

Revizijski tim konstatuje da je izvođač svih ovih objekata jedno preduzeće «UNIGRADNJA» Sarajevo, te da je po svakom od osnovnih ugovora potpisan aneks ugovora kojim se definišu novi zahtjevi Općine prema izvođaču za dodatnim radovima. (Osnovni ugovor za izgradnju objekta pošte i apoteke na Kobiljoj Glavi potpisan 22.05.1997. godine na vrijednost radova 123.221 KM  imao je šest (6) aneksa ugovora da bi sa zadnjim (šestim) aneksom od 12.05.2000. godine ukupna vrijednost ugovorenih radova iznosila 1.413.253 KM).

Uvidom u dokumentaciju, Revizijski tim je uočio da se Projekat nadziđivanja četvrtog sprata i potkrovlja zgrade Općine u vrijednosti od 589.912 KM vodi na avansima i da je to stanje nepromijenjeno od 31.12.1999. godine. 
Revizijski tim konstatuje da je Općina u 2001. godini izvršila prodaju jednog poslovnog prostora iz kompleksa Pošta i ambulanta na Kobiljoj Glavi  i da nije za adekvatan iznos umanjila vrijednost objekta u pripremi. 

Poslovni prostori koji su vlasništvo Općine se ne vode u knjizi stalnih sredstava, a takođe ni u finansijskom knjigovodstvu.


Revizijski tim je konstatovao da je Kantonalni sud u Sarajevu Rješenjem o zaključenju stečajnog postupka nad preduzećem DP “Brijest” broj ST-41/90 od 08.11.2001. godine svu preostalu imovinu i sva prava ovog preduzeća prenio na Općinu Vogošća. Imovina preduzeća DP “Brijest” se sastoji od asfaltnog platoa ispred glavne hale tvornice i asfaltnih puteva u krugu tvornice površine od 2.500 m2 i udjela u MP “Masiva”. Općina u poslovnim knjigama nema evidentiranu ovu imovinu.
Obračun amortizacije za pojedine stavke stalnih sredstava se ne vrši u skladu sa Pravilnikom o knjigovodstvu budžeta/proračuna FBiH, a zbog neadekvatnog računovodstvenog programa.  

Tim za reviziju preporučuje:

· nastale promjene na stalnim sredstvima u pripremi evidentirati u skladu sa paragrafima 8, 36, 37 i 42 RS FBiH 16,

· procijeniti stepen završenosti građevinskih objekata u pripremi sa procjenom iznosa kojima će se teretiti budžet u narednim godinama i realnim alternativnim načinima i izvorima finansiranja, kao i rok završetka istih,

· postupiti u skladu sa sudskim Rješenjem o zaključenju stečajnog postupka nad preduzećem DP “Brijest”,

· Utvrditi vrijednost poslovnih prostora koji su vlasništvo Općine, a zatim izvršiti uknjižavanje istih u poslovne knjige,

· popis imovine izvršiti u skladu sa čl. 65 i 66 Pravilnika o knjigovodstvu budžeta/proračuna u FBiH,

· amortizaciju stalnih sredstava obračunavati primjenom propisanih godišnjih stopa.

4.3.4. Novčana sredstva

Revizijom je utvrđeno da se novčana sredstva na dan 31.12.2001. godine sastoje od novčanih sredstava na transakcijskim računima otvorenih kod poslovnih banaka i računima blagajne.

Stanje novčanih sredstava na dan 31.12.2001. godine iznosi 95.081,03 KM. 

Revizijski tim konstatuje, na osnovu uvida u knjigovodstvenu dokumentaciju da stvarno stanje novčanih sredstava u iznosu od 95.081,03 KM ne odgovara knjigovodstvenom stanju u iznosu od 99.063,48 KM. Razlika od 3.982,45 KM je utvrđena na deviznom donatorskom računu otvorenom u Union banci nastala usljed neknjiženja promjena u 2001. godini i propuštenog knjiženja u 2000. godini. 

Tim za reviziju preporučuje:

· knjigovodstveno stanje deviznog računa otvorenog kod Union banke  usaglasiti sa stvarnim stanjem računa na dan 31.12.2001. godine,

· popis novčanih sredstava vršiti u skladu sa čl. 65 i 66 Pravilnika o knjigovodstvu budžeta/proračuna u FBiH.

4.3.5. Potraživanja

Na dan 31.12.2001. godine iskazano je stanje kratkoročnih potraživanja u iznosu od 321.842 KM.
Potraživanja od pravnih lica iskazana u iznosu 91.975 KM se odnose na dio nenaplaćene zakupnine za poslovni prostor koji koristi preduzeće “Konzum” u iznosu 48.775 KM i nenaplaćena zakupnina za stovarište građevinskog materijala koje koristi preduzeće “Eurogrand–Company”u iznosu 43.200 KM.  Evidentirano potraživanje od preduzeća “Eurogrand-Company” je trebalo biti zatvoreno na osnovu izvršene kompenzacije sa ovom firmom za iznos 41.909 KM.

Potraživanje od preduzeća “Unis-Energetike”doo Vogošća u iznosu od 10.000 KM se odnosi na pretplatu Općine na osnovu Ugovora potpisanog 01.10.1999. godine u vezi priključenja KSC Vogošća na vrelovodni sistem grijanja UNIS-a. Potraživanja za plaćene režijske troškove korisnicima poslovnih prostorija u zgradi Općine iznose 47.956 KM.

Skrećemo pažnju na činjenicu da potraživanja za prihode koji Općini pripadaju po posebnim propisima nisu evidentirana u poslovnim knjigama Općine. To su slijedeća potraživanja:

· potraživanja po osnovu zakupa poslovnih prostora, 

· potraživanja za dodjeljeno gradsko građevinsko zemljište,

· potraživanja za uređenje gradskog građevinskog zemljišta,

· potraživanja za privremeno zauzimanje javnih površina.

Ne postoji evidencija koja bi pružila informaciju o iznosu ovih potraživanja na dan 01.01.2001. godine, niti na dan 31.12.2001. godine. Konstatacija je revizijskog tima da neevidentiranje ovih potraživanja u knjigovodstvu Općine ima uticaj na godišnji finansijski izvještaj Općine i ukuzuje na nedovoljan angažman općinske administracije na provođenje sistema interne kontrole.

Način naplate ovih potraživanja nije regulisan niti internim pravilima. Uvidom u dokumentaciju, i na osnovu razgovora sa odgovornim osobama, utvrdili smo da općinska administracija ne provodi aktivnosti kontrole i praćenje naplate ovih potraživanja, što utiče na efikasnost naplate. 
4.3.6. Obaveze 

Na dan 31.12.2001. godine, ukupne obaveze Općine Vogošća iznose 533.336 KM, a odnose se na:

- obaveze prema dobavljačima





10.000 KM

- obaveze prema organima i organizacijama


           423.723 KM

- obaveze prema MBM konstrukcijama Sarajevo



  9.997 KM

- sredstva za poboljšanje zdravstvenog stanja



10.000 KM

- obaveze prema organizacijama





30.444 KM

- obaveze građana za vodovod Blagovac




27.122 KM

- rezervacija grobnih mjesta na groblju Ugorsko



22.050 KM
   U K U P N O 





           533.336 KM

Iznos od 423.723 KM su obaveze Općine prema svojim organima i organizacijama, i to: redovne dotacije prema strankama, udruženjima, javnim preduzećima, sportskim organizacijama, plaće radnika organa uprave Općine Vogošća za XII/01 od 100.000 KM  i materijalne troškove u iznosu od 50.000 KM, obaveze plaćanja radnicima CZ Općine Vogošća za XII/01. Ukalkulisane su jubilarne nagrade radnicima i sredstva za nabavku kancelarijskog materijala. Ukalkulisani troškovi za sanaciju ratom oštećenih objekata u iznosu od 184.000 KM posebno su pojašnjene u odjeljku Kapitalni grantovi pojednicima i neprofitnim organizacijama.

5. RAČUNOVODSTVO

Cjelokupno finansijsko poslovanje Općine iskazuje se računovodstvom budžeta i računovodstvom jedinstvenog općinskog organa uprave, za šta se i prave odvojeni finansijski izvještaji.

Finansijski izvještaji budžeta obuhvataju ostvarene prihode i primitke, kao i ostvarene rashode i izdatke Općine. Finansijski izvještaji Jedinstvenog općinskog organa uprave su dio izvještaja budžeta, a obuhvataju troškove plaća i materijalnih izdataka za administraciju Općine Vogošća, kao i stalna sredstva neophodna za obavljanje funkcije Općine. 

Uvjerili smo se, da ovako ustrojena evidencija nije zasnovana na pisanim pravilima, i da stvara niz poteškoća prilikom izvršavanja Budžeta kao i prilikom sastavljanja finansijskih izvještaja Budžeta, koji treba da budu realan izvor pouzdanih informacija.

Općina nema Pravilnik o knjigovodstvu budžeta Općine, kao ni posebno uređene računovodstvene politike za specifično evidentiranje poslovnih događaja, što je imalo je za posljedicu da knjigovodstvene evidencije, u nekim slučajevima, ne odražavaju hronološko prikazivanje podataka o nastalim promjenama i stanjima na bazi knjigovodstvene dokumentacije, a analitičke evidencije nisu ustrojene na nivou kojim bi se osigurao zadavoljavajući nivo informacija o stanjima pojedinih stavki imovine Općine. 

Tim za reviziju preporučuje: 

· da Općina sačini Pravilnik o knjigovodstvu i akt o računovodstvenim politikama.

ZAKLJUČAK

Tim za reviziju preporučuje: 

· s budžetskih računa se ne smiju isplaćivati izdaci koji nisu predviđeni,

· budžet (plan) mora sadržavati sve podatke propisane članom 20. Zakona o budžetima/proračunima u FBiH,

· priznavanje prihoda i primitaka, rashoda i izdataka sadržanih u glavnoj knjizi budžeta provodi se prema računovodstvenom načelu modificiranog nastanka događaja,

· budžetski korisnici obavezni su osigurati podatke o prihodima i primicima, rashodima i izdacima, stanju cjelokupne imovine, potraživanja i dugovanja i stanju i kretanju izvora stalnih sredstava prema standardnoj budžetskoj klasifikaciji,

· budžetski korisnici najmanje jedanput godišnje vrše popis imovine, obaveza i potraživanja u skladu sa članom 65, 66, 67 Pravilnika o knjigovodstvu budžeta FBiH, 

· upravljanje i raspolaganje općinskom imovinom uskladiti sa Statutom Općine 

· u svom poslovanju poštovati sudske odluke,

· u svom poslovanju poštovati odredbe Uredbe o postupku nabavke roba,usluga i ustupanju radova,

· provesti sve zakonom propisane mjere u cilju naplate nenaplaćnih potraživanja i poduzeti mjere na pravilnom i postupnom knjigovodstvenom evidentiranju potraživanja Općine,

· sačiniti kriterije dodjele budžetskih sredstava za tekuće i kapitalne grantove; kod izrade budžeta za kapitalne grantove izraditi specifikacije za pojedine projekte,

· uspostaviti skup postupaka sa tačno utvrđenim zadacima i odgovornostima svih uposlenih radi  poboljšanja i snaženja sistema internih kontrola,

· izraditi Pravilnik o knjigovodstvu budžeta Općine i akt o računovodstvenim politikama, kao i interni akti koji regulišu pojedine specifične vrste rashoda.

KOMENTAR

Općina Vogošća očitovala se u predviđenom roku na Izvještaj o reviziji finansijskih izvještaja na dan 31.12.2001. godine aktom broj 02-14-3097/02 od 30.12.2002. godine. Primjedbe i obrazloženja navedene od strane općinske administracije su razmotrene. Osnovane primjedbe su ugrađene u konačan Izvještaj.

Revizijski tim:

_____________________________

